
Bod yn y byd 6
‘Y mae gan bawb sy’n gweithio hawl i dâl teg a boddhaol, gan sicrhau iddo’i hunan ac i’w deulu fodolaeth deilwng o urddas dynol.’  Ydych chi’n cytuno â hyn?

Dyma ran o erthygl 23 o’r Datganiad Cyffredinol o Hawliau Dynol (Universal Declaration of Human Rights)

Clywoch chi am Rosa a Samuel o Ogledd Periw ddoe.  Ydy hyn yn wir amdanyn nhw?  Go brin!

· Ym Mhrydain rydyn ni’n yfed 31 biliwn cwpaned o goffi bob blwyddyn a bron i 70 biliwn cwpaned o de.

· Mae cappuccino yng Nghaerdydd yn costio tua £1.75.

·  Bydd tyfwyr fel Rosa a Samuel yn derbyn tua 5c.

Pam ?

Yn ystod y blynyddoedd dwetha mae gormod o goffi wedi bod yn cael ei gynhyrchu.  Mae’r pris wedi gostwng o ganlyniad i hynny.  Dydy pris coffi Starbucks ddim wedi gostwng fodd bynnag, ac mae mwy a mwy o siopau coffi yn agor yn ein trefi a’n dinasoedd bob wythnos!

Ar ôl olew, coffi yw’r nwydd mwya gwerthfawr drwy’r byd i gyd.  Mae ei bris yn cael ei benderfynu ar farchnadoedd arian Llundain ac Efrog Newydd, filoedd o filltiroedd o ffermydd Rosa a Samuel ym Mheriw.  Pa obaith sy ganddyn nhw i fargeinio am bris teg?

Mae elusennau fel Tearfund a Cymorth Cristnogol yn ceisio helpu pobl fel nhw achos bod Duw yn y Beibl yn dweud wrthym am wneud hyn:

‘Coda dy lais...a dadlau dros hawliau’r anghenus a’r tlawd.’  (Diarhebion 31:9 – beibl.net)

Mae’n siwr bod rhai ohonoch chi wedi gweld logo ‘Masnach deg’ (Fairtrade)  yn yr archfarchnadoedd.  Dyna sydd y tu ôl i’r logo.  Mwy am hynny ‘r tro nesa.

Gweddïwn,

Arglwydd, helpa ni i gofio am bobl dlawd ein byd ni ac i’w helpu nhw fel rwyt ti wedi dweud wrthym am wneud.  Amen

